
Uvodna  izjava  Henry  L.
Clarke, supervizora za Brčko
Distrikt, na konferenciji za
štampu u OHR-u Brčko
Skupština  Brčko  Distrikta  je  prošle  sedmice  donijela
jednoglasnu  odluku  kojom  se  u  osnovi  traži  popuna  mjesta
poslanika  SDS-a  koji  su  istupili  iz  Skupštine  početkom
oktobra. Pozdravljam ovu odluku i učiniću sve sa svoje strane
da se tri preostala mjesta popune. Kao što možda već znate, dva
poslanika su se vratila u Skupštinu. Mjesta u Skupštini, kao i
mjesta  u  Vladi,  zauzimaju  pojedinci  a  ne  stranke.  I  dok
Skupština sasvim sigurno može da radi/funkcioniše uz odsustvo
tri poslanika, što i čini, shvatam zabrinutost Skupštine zbog
toga što srpski narod u Distriktu nije zastupljen u punoj
mjeri.

Na  jučerašnjem  sastanku  sa  liderima  političkih  stranaka
objasnio sam da pošto se okolnosti nastanka ovih upražnjenih
mjesta razlikuju od onih u septembru, smatram da treba pružiti
priliku novim kandidatima, bilo da pripadaju strankama ili da
su  nezavisni.  Mi  ćemo,  međutim,  takođe  razmotriti  prijave
predate  u  septembru.  Po  mom  shvatanju  neke  stranke  će
nominovati nove kandidate a neke će predložiti svoje prethodno
nominovane kandidate. Sve nove prijave treba da se rukovode
procedurom prijavljivanja koja je važila u septembru, i mi ćemo
po tom pitanju izdati novo saopštenje za javnost. Prijave se
moraju predati do 10.00 h u ponedjeljak, 19. novembra 2001.
Preostali poslanici SDS-a koji žele da se vrate u Skupštinu
moraju to učiniti prije isteka ovog roka – odnosno, moraju
pismenim putem obavijestiti predsjednika Skupštine i mene ili
će njihova mjesta biti popunjena.

Juče je, ovdje u OHR-u, održan još jedan uspješan međunarodni
sastanak u Brčkom vezano za sliv rijeke Save. Predstavnici
Pakta za stabilnost su pozvali učesnike četiri zemlje – Bosne i
Hercegovine,  Hrvatske,  Slovenije  i  Jugoslavije  –  i
predsjedavali  na  sastanku.  Učesnici  sastanka  rade  na  dva
pitanja: Sporazumu o regulisanju povidbe rijekom Savom, i na
projektima za stvarno i ponovno uspostavljanje plovidbe, koji
su predstavljeni Paktu za stabilnost na sastanku u Bukureštu
prije nekoliko sedmica. Sljedeći sastanak po ovim pitanjima
održaće  se  na  Ministarskom  nivou,  krajem  ovog  mjeseca  u
Sarajevu.

Takođe  bih  želio  da  spomenem  da  je  Vlada  Brčko  Distrikta
raspisala tender za banke za pružanje računovodstvenih usluga
Distriktu. Dodatne informacije se mogu dobiti u Upravi prihoda
Brčko Distrikta.


